
А  Ж  Р  И  М

(ярашганлик муносабати билан жиноят ишини тугатиш тўғрисида)
2021 йил февраль ойининг 23 куни жиноят ишлари бўйича Қўқон шаҳар судининг очиқ суд ўз биносида бўлиб, раислик қилувчи жиноят ишлари бўйича Қўқон шаҳар судининг судьяси А.Омонов, З.Рахматиллаевнинг котиблигида, тарафлардан давлат айбловчиси Қўқон шаҳар прокурорининг ёрдамчиси Ғ.Рўзиев, судланувчи У.И. ва унинг ҳимоячиси адвокати М.Назиров, жабрланувчи Г.Маматқуловаларнинг иштирокида, У.И.га оид №1-1503-2105/---сонли жиноят ишини кўриб чиқди. 

Иш ҳужжатларига кўра:
У.И. (У.И.), 1992 йил ---да Фарғона вилояти Қўқон шаҳрида туғилган, миллати ўзбек, Ўзбекиcтон Республикаси фуқароси, маълумоти ўрта-махсус, муқаддам судланмаган, оилали, икки нафар фарзанди бор, ишламайди, Қўқон шаҳар, 
----- маҳалла фуқаролар йиғини, --- кўчаси, --уйда истиқомат қилади, иш бўйича эҳтиёт чораси сифатида муносиб хулқ-атворда бўлиш ҳақида тилхат орқали очиқда, айблов далолатномаси нусхасини 2021 йил 8 февралда олган,

Ўзбекистон Республикаси ЖКнинг 109-моддаси 2-қисми билан айбланиб судга берилган.

Суд, жиноят иши бўйича жабрланувчини ярашиш тўғрисидаги аризасини, иш материаллари билан бирга кўриб чиқиб, айбланувчи, жабрланувчини содир этилган жиноят ҳолатлари юзасидан кўрсатувларини ва томонларни фикрини тинглаб, қуйидагиларни

А  Н  И  Қ  Л  А  Д  И:

Судланувчи У.И. 2020 йил 20 октябрь куни соат 17:00 ларда Қўқон шаҳар, Бахт кўчаси, 38А-уйда жабрланувчи келинойиси Маматқулова Гулноз Эсоналиевна билан ўзаро оилавий келишмовчилик орқасидан жанжаллашиб, жанжал давомида Г.Маматқуловани бош қисмига қўллари билан қасддан уриб, соғлиғини бузилишига сабабчи бўлган енгил тан жароҳати етказган.

Суд-тиббий экспертизасининг 2021 йил 26 октябрдаги № 5188-сонли хулосасига кўра, Г.Маматқуловада бош мия ёпиқ шикасти, бош мия чайқалиши, ўнг кўз юқори қовоғида қонталаши, бошини чап чакка-тепа соҳаси юмшоқ тўқималари лат ейиши бўлиб, бу тан жароҳатлари олти кундан ортиқ, аммо йигирма бир кундан кўп бўлмаган муддатга бузилишига олиб сабабчи бўлган енгил шикастлар тоифасига кириши аниқланган.

Судланувчи У.И. суд мажлисида, айбига тўлиқ иқрор бўлиб, 
2021 йил 20 октябрь куни соат 17:00 ларда яшаш хонадони Қўқон шаҳар, Бахт кўчаси, 38А-уйга келинойиси Г.Маматқулова келиб, онаси Р.Мелибоева билан гаплашиб туриб, ўзаро оғзаки жанжаллашиб кетгани, уларни ажратмоқчи бўлганида, Г.Маматкулова ўзига ҳам ташланиб, ҳақорат қилгани, шунда Г.Маматкулова уни ва онасини ҳақорат қилганидан жаҳли чиқиб, жаҳл устида Г.Маматқуловани уриб, унга тан жароҳати етказгани, ҳозирда Г.Маматқулова билан ўзаро ярашиб олганлигини кўрсатиб, жиноят ишини тугатишни сўради.

Жабрланувчи Г.Маматқулова суд мажлисида, ярашиш тўғрисидаги ариза билан мурожаат қилиб, 2021 йил 20 ноябрь куни соат 17:00 да олдинги рўзғори Н.Исақовни яшаш хонадони Қўқон шахар, Бахт кўчаси, 38А-уйга болалари масаласида қайнонаси Р.Мелибоева билан гаплашиб олиш учун келганида, Р.Мелибоева билан гап талашиб, оғзаки жанжаллашиб кетгани, шунда У.И. келиб, қўли билан уни уриб тан жарохати етказгани, ҳозирда соғлиғи яхши экани, У.И. ундан кечирим сўраганлиги сабабли у билан ихтиёрий ярашиб олганлигини кўрсатиб, жиноят ишини тугатишни сўради.
У.И.нинг жиноий ҳаракатлари Ўзбекистон Республикаси ЖКнинг 109-моддаси 2-қисми билан квалификация қилинган.

Ўзбекистон Республикаси ЖКнинг 661-моддасига мувофиқ, ЖКнинг 
109-моддаси 2-қисмида назарда тутилган жиноятни содир этган шахс, агар у ўз айбига иқрор бўлса, жабрланувчи билан ярашса ярашилганлиги муносабати билан жиноий жавобгарликдан озод этилиши мумкин.
Суд, жабрланувчи Г.Маматқулова ва судланувчи У.И.нинг ярашув тўғрисидаги аризаларини жиноят иши ҳужжатлари билан ўрганиб, Қўқон шаҳар прокурори ёрдамчиси Ғ.Рўзиевнинг жиноят ишини ярашганлик муносабати билан тугатиш ҳақидаги фикрларини эшитиб, судланувчи У.И.нинг айбига ихтиёрий иқрорлиги ва иш бўйича зарар қопланганлигини, жабрланувчи ва судланувчига бирон-бир тазйиқ бўлмаганлиги, ярашув судланувчи ва жабрланувчининг хоҳишлари билан бўлаётганлиги ҳамда Ўзбекистон Республикаси ЖКнинг 109-моддаси 
2-қисмида назарда тутилган жиноят ЖКнинг 661-моддасига мувофиқ, ярашувга тушишини инобатга олиб, У.И.га нисбатан юритилган жиноят ишини ярашганлик муносабати билан тугатишни лозим топди.

Шу билан бирга, суд, жабрланувчи Г.Маматқуловага Ўзбекистон Республикаси ЖПКнинг 583-моддаси 5-қисмига асосан ушбу ярашув суд томонидан тасдиқлангандан сўнг у мазкур иш бўйича иш юритишни қайта тиклаш тўғрисида илтимоснома бериш ҳуқуқини йўқотишини тушунтирилганлигини қайд этишни лозим топди.

Ўзбекистон Республикаси ЖПКнинг 84-моддаси 4-қисми, 
585-586-моддаларига амал қилиб, суд
А  Ж  Р  И  М      Қ  И  Л  Д  И:

Ўзбекистон Республикаси ЖКнинг 109-моддаси 2-қисми билан айбланган У.И. (У.И.) ва жабрланувчи Маматқулова Гулноз Эсоналиевналар ўзаро ярашиб олганлиги муносабати билан жиноий жавобгарликдан озод қилинсин ва жиноят иши Ўзбекистон Республикаси ЖПКнинг 84-моддаси 4-қисмига асосан тугатилсин.
У.И.га нисбатан қўлланилган тилхат эҳтиёт чораси ажрим қонуний кучга киргандан сўнг бекор қилинсин.

Ажримдан норози тарафлар йигирма кунлик муддатда Фарғона вилоят судига апелляция тартибида хусусий шикоят бериш ёки хусусий протест билдиришга ҳақли.

